
“Sesungguhnya Allah menyuruh kamu berlaku adil
dan berbuat kebajikan...”
(QS. An-Nahl: 90)

KHUTBAH JUM'AT BAHASA JAWA

ADIL MARANG ANAK-ANAK

Oleh: Hasan Abu Ayyub
(Pembina Yayasan Al-Furgon Lentera Umat)

Jamaah shalat Jumat ingkang kula hormati
Laku adil ing dalem agami Islam mboten namung dipun dawuhaken, ananging estu-estu
dipun wajibaken. Adil wonten ing pundi kemawon saha adil dumateng sinten kemawon.

Gusti Allah % paring dawuh:

“Lan adilo sira kabeh, saktuhune Gusti Allah iku demen ing wong-wong kang laku adil.”
(Q@S. Al Hujurat: 9)

Lan ugi kasebat wonten ing dalem ayat sanesipun. Gusti Allah & dawuh:

“Pada adilo sira, (karana) adil iku luwih cerak marang takwa.” (QS. Al Maa’idah: 8)

Jamaah ingkang kula hormati,

Salah setunggil laku adil ingkang kedah dipun darbei dening tiyang muslim inggih punika
adil dumateng putra-putri, utaminipun ing bab peparing.

Kanjeng Nabi & ngendika:

“Adilo (ratakno) sira ing antarane anak-anak sira ing dalem peparing, lamun ingsun
diantuki ngluwihake anak siji saka liyane, temen bakal tak luwihke anak wadon.” (HR. Al
Baihaqi dan Ath Thabrani)

Jamaah ingkang kula hormati,

Kanjeng Nabi # paring ngendika wekdal shahabat Nu’man bin Basyir radhiyallahu ‘anhu
saha bapakipun sowan dateng kanjeng Nabi, nyuwun supados kanjeng Nabi kersa dados seksi
anggenipun bapakipun Nu’man paring hibah dumateng Nu’man: “Apa anak-anakmu liyane
uga sira wenehi kang pada.? Bapakipun Nu’man ngendika: “Mboten, namung Nu’man
kemawon.”

Banjur kanjeng Nabi & dawuh:

“Wedio sira ing Gusti Allah lan adilo ing anak-anak sira.!”

Bapakipun Nu’man lajeng kondur, banjur peparing punika dipun pendhet malih. (HR.
Bukhari & Muslim)

Hadits punika ngemut hikmah supados tiyang sepuh niku tansah adil dumateng putra-
putranipun ing bab peparing.

Awit, mboten adilipun tiyang sepuh niku saged ndamel gething-gethingan saha
mengsahan antawisipun putra setunggal kalih sanesipun, saha gething-gethingan
antawisipun putra kalih tiyang sepuh. Naudzubillahi mindzalik.

Jamaah ingkang kula hormati,

Mekaten khutbah Jumat ingkang kawula aturaken. Mugi-mugi manfaat. Ing wasana
mangga kita upadi laku adil, supados kula panjenengan sami kalebet tiyang ing takwa saha

supados gesang kita pikantuk katentreman ugi kabagyan. Amin Yaa Rabbal Alamin...

